
4-2. Maarif və mərifət
  İndi bizim yalnız məktəblərimiz  deyil, 
  bütün həyati-ictimayəmiz belə saf, parlaq tərbiyəyə möhtacdır.

H.Cavid
Təhsil insanlara öz əcdadlarının əsrlər boyu əldə etdiyi təcrübə və biliklərə bir neçə il ərzində yiyələnmək imka​nı verir. Yaşadığı zamanın tələbləri səviyyəsində durma​ğa, hər dəfə sıfırdan başlamaq deyil, özündən əvvəlki nəsillərin işini da​vam etdirməyə insan yalnız təhsil sayəsində müyəssər olur. 

Yeni biliklərin əldə edilməsi təhsilin yox, elmin funk​siyasına aiddir. Təhsil isə artıq məlum olan bilikləri geniş kütlələrə və ya məq​səd​dən asılı olaraq əhalinin müəy​yən qru​puna çatdırmaq (öyrətmək, mənimsətmək) üçün təşkil olunmuş geniş miqyaslı ictimai prosesdir. 

Xüsusi tətbiqi məqsədlər üçün gizli saxlanan ən yeni biliklər istisna olunmaqla əvvəlki nəsillərin əldə etdiyi bütün biliklər – bəşə​riyyətin ümumi bilik xəzinəsi bütün xalqlar və millətlər üçün açıqdır. Məsələn, avro​palılar üçün ayrı, afri​kalılar üçün isə ayrı bilik bazaları mövcud deyil. Habelə milli xüsusiyyətlərindən asılı olaraq uşaqların qavrama qabiliyyəti arasında böyük fərq yox​dur. Əsas fərq bu bilik​lərin yayılması, mənimsədilməsi prosesini necə təşkil et​məkdədir. 

Təhsil öz səviyyə və yönümündən asılı olaraq üç müxtəlif məqsədə xidmət edə bilər. 

Birincisi, bilik və təcrübə bu və ya digər fəaliyyət sahəsində isti​fa​də olunmaq, praktikada tət​biq edilmək üçün əldə edilir. Həkimlərin, mühəndis​lərin, bəstəkarların və s. tətbiqi fəaliyyəti (yaradıcılıq fəaliy​yə​tindən fərqli olaraq hazır bilik və vərdişlərə əsaslanan fəaliy​yət) bu qəbildəndir. 

İkincisi, bilik və təcrübə başqalarına öyrətmək üçün əldə edilir. Müəllimlik sənəti qarşısına heç bir baş​qa praktik məqsəd qoymadan, yalnız təhsil siste​minin kadrla təmin olunmasına, başqa sözlə, onun öz inkişafına xidmət edir. Fənn müəllimləri əslində fizik, riyaziyyatçı yox, məhz fizika müəllimi, riyaziyyat müəl​limi olduğu kimi, müəllim mü​həndis, müəllim hə​​​kim də peşəsinə görə məhz müəl​limdir.     

Üçüncüsü, bi​​lik və təcrübə​nin səviyyəsini yük​​​səlt​mək üçün, yeni biliklər əldə etmək üçün lazım olan fəaliyyət sa​həsi – elmi iş də ilkin təhsil mərhə​ləsini tələb edir. Yəni ancaq əvvəlki nəsillərdən miras qalan bilik və təcrübə öyrənildikdən sonra hər bir nəsl öz payını bura əlavə edə bilər. Yeni bi​lik​lərin alın​ma​sı isti​qa​mətində fəaliy​yət nəzəri yara​dıcılıq – alim​lik, yeni təc​rübə əldə etmək sahəsində fəaliyyət isə əməli yaradıcılıq (yara​dıcı həkim və ya alim həkim, ixti​raçı mühəndis və s.) adlanır.   

Birinci – bilik və təcrü​bə​nin tətbiqinə, ikin​ci – yayıl​ma​sına, üçün​cü – artırılmasına xidmət edir. La​kin bu fərqlər təhsilin məq​sə​dində və yüksək mərhə​ləsində özünü göstərən fərqlərdir. İlkin mər​hələdə isə hər üç istiqamət eyni geniş yoldan ayrılır, üst-üstə düşür. Yəni bütün hallarda əvvəlcə keçmiş nəsillərin əldə etdiklərini öyrən​mək, mənim​səmək la​zımdır. Bu isə sözün dar mənasında, məx​susi mə​na​da təhsil​dir. Bu mərhələdə təhsil hələ başqa fəaliyyət sahə​ləri ilə çar​pazlaşmır və xalis təhsil sahəsi kimi mövcud olur. 

Bünövrədə və ilk mərtəbələrdə daxili bölgü, şaxə​lən​mə yoxdur. Yalnız məqsədə (müxtəlif məqsəd​lərə) yaxınlaşdıqca ümumi təhsil prosesində şaxələnmə başla​nır və getdikcə dərinləşir. Hansı sahə üçün kadr hazırlan​ma​sından asılı ola​raq təhsil bu və ya digər ictimai fəaliyyət sahəsi ilə sıx surət​də əlaqələnmiş olur.    

* * *

Təhsil nə üçündür? 

– Sadəcə bilikləri mənimsətmək üçünmü? Əgər belə​dir​sə, onda hansı bilikləri, hansı səviyyədə və hansı yolla?

– Gəncləri şəxsiyyət kimi formalaşdırmaq, kamil mə​nəviyyatlı, vətənpərvər və humanist insan nəsli yetiş​dirmək üçünmü? Əgər belə​dirsə, bunun yolları hansılardır və buna necə nail olmaq müm​kündür? 

– Sərbəst düşüncə, əməli fəaliyyət, praktik quru​culuq vər​dişləri aşılamaq üçünmü? Əgər belədirsə, onda hansı vərdişləri və necə? Bu zaman bilik və əməli vərdişin əlaqəsi və nisbəti necə olur? Buna uyğun təşkilati struk​tur necə seçilir? 

Təhsil artıq neçə əsrlərdir ki, cəmiyyətin bir tam halın​da mövcudluğunu və inkişafını təmin edən əsas sosial ins​ti​tutlardan biri​dir. Hər bir ölkənin ictimai təş​kilat​lanma sə​viyyəsi ilk növ​bədə təhsilin keyfiyyə​tin​dən asılıdır. Cəmiy​yə​ti təmsil edən şəxslərin hamısı; dövlət xadimləri də, yaradıcı ziya​lılar da, iş adamları da və s. ilk sistemli bilikləri təhsil ocaq​​la​rında almış, on​ların şəxsiy​yət kimi yetişməsi də, döv​lət​çilik təfəkkürləri də, vətən​daşlıq duyğuları da əsa​sən mək​təblərdə formalaşmışdır. Yəni bu gün təhsil hansı səviyyə​də​dirsə, on il sonra cəmiyyət də həmin səviyyədə olacaqdır. Ona görə də, ictimai inkişafın ən böyük resurs​ları təhsil sis​temindədir. 

Məqsədimiz problemin peda​qoji aspektlərini, bu sahə​də sovet pedaqogikasından qalmış bilikləri sistemli şəkildə şərh etmək və ya icmal yazmaq olmadığından, biz diqqəti əsasən müasir dövrdə Azər​bay​can təhsil sistemin​də və gənc nəslin tərbiyəsi prosesində ortaya çıx​mış aktual məsələlərə yönəltmək deyil.

Burada təhsilin məzmununda zəruri minimum prin​sipi, uşaqları ar​tıq informasiya ilə yükləməmək, on​lara düşüncə müstəqilliyi ver​mək və onların hərtərəfli inkişa​fını təmin etmək tələbləri ön plana çəkilir.

Keçid dövründə formalaşan yeni ictimai mühit və yeni dəyərlər sistemi öyrənilmədən, yeni me​yarlar formalaş​dı​rıl​madan, tərbiyədən danışmaq, ənənə​vi pedaqoji bazada yeni tərbiyə sistemi qurmaq mümkün deyil. Ona görə də, kitabda tərbiyə probleminin fəlsəfi və pedaqoji aspektləri qarşılıqlı əlaqədə və vəhdətdə işıq​lan​dırılmışdır. Yeni dövrdə təkcə məktəbin yox, ədəbiy​ya​tın, incəsə​nətin, kütləvi informasiya vasitə​lərinin tərbi​yə sistemində rolu və məsuliyyəti araşdı​rıl​mış, qlo​bal​laş​ma şəraitində milli-mənəvi dəyər​lərin prioritet​liyinə nail olmaq zərurəti vurğu​lan​mışdır. 

Bir sözlə, təkcə valideyn və müəllim qismində ayrı-ayrı subyekt​lər yox, bütövlükdə ictimai mühit tərbiyənin subyek​ti kimi nəzərdən keçirilir. Həmçinin təlimin də məktəb​dən​kə​nar formalarının xüsusi çəkisinin getdikcə artması nəzərə alı​nır. Nəticədə məlum olur ki, təlim və tərbiyə ilə bağlı prob​lemlər nəinki auditoriya və ya məktəb miqya​sından kənara çıxır, hətta bütövlükdə Təhsil Nazirliyinin və təh​sil problem​ləri ilə məşğul olan digər qurumların fəaliyyət dairəsinə də sığmır. Eləcə də tərbiyə problemləri. Bu işdə təhsil müəs​si​sə​ləri və ailədən başqa, kütləvi informasiya vasitələri və mədə​niyyət qurumları, bədii ədəbiyyat və incəsənət, müəssisə və təşki​latlar da iştirak edirlər. Deməli, tərbiyə problemləri də öz miqyasına görə təhsil sisteminə sığmır. Burada ümum​döv​lət konsepsiyası​na ehtiyac vardır. 

Müasir dövrdə Qərb ölkələrində elm və texkinanın sü​rətli inki​şafı sənayenin elm tutumunun artması, iqtisa​diy​ya​tın avtomatlaşması, məişət texnikasının həyat tərzini dəyiş​dirməsi və s. bu kimi amillər, tərbiyəyə münasibətin də dəyi​şilməsini tələb edir. Hüquqi dövlət qu​ru​culuğu, insan hü​quqlarının qorunmasının ön plana keçməsi, əv​vəl​lər əxlaq zəminində həll olunan bir sıra məsələlərin hüquq zəmininə trans​fer edilməsi, qloballaşma şəraitində dəyərlər və meyar​ların özü​nün dəyişilməsi, ənənəvi peda​qo​gika kurslarında şərh edilən tərbiyə probleminin yeni aspektlərdə işıqlan​dı​rıl​masını tələb edir. 

Postindustrial cəmiyyətdə tərbiyə Azərbaycan peda​qo​gikasında ətaləti üzrə davam edən sosialist tərbiyə siste​min​dən köklü surətdə fərqli olmalıdır. Nəzərə alın​ma​lıdır ki, da​ha artıq ailə və məktəb tər​biyənin yeganə məkanı deyil; küt​ləvi informasiya vasitələri, peyklə ya​yımlanan xarici tele​viziya kanalları, internet biz​dən asılı olmayaraq planetar tərbiyə məkanı yaradır ki, bu yeni amili nəzərə almadan gənc nəslin tərbiyəsini səmərəli təşkil etmək mümkün deyil. Ona görə də, kitabın bəzi fəsilləri elmi-texniki tərəqqi və çağdaş sivilizasiya şə​raitində mənəvi və estetik tərbiyə prob​lemlərinə, həmçinin fiziki sağlamlıqla mənəvi yetkinliyin bir-birini qarşılıqlı surətdə şərtləndirməsindən, müasir dövrdə Şərq təba​bətinə və meditasiyaya qayıdış meyl​lərinin artması səbəblərindən, ruh və bədənin qarşı​lıqlı surətdə bir-birini tamamlaması zərurətindən bəhs edilir.

Müasir dövrdə ölkələrin inkişafı təkcə iq​tisadi gös​tə​ri​cilər, təbii sərvət​lər, əha​​​linin həyat səviyyəsi ilə deyil, həm də insanla cəmiyyət arasındakı müna​sibə​tin for​ma​ları, cəmiy​yətdəki de​mok​ratiklik və insanların azadlıq dərə​cəsi ilə müəyyən olunur. Daha mütəşəkkil bir cəmiy​yətin qurulması müva​fiq siyasi mədəniyyət və hüquqi təfəkkür tələb edir. Əgər iqtisadi dirçəliş, elmi-texniki tə​rəqqi əsasən rasional dü​şüncə, intellektual poten​sialla şərtlənirsə, cəmiyyətin mədə​ni-mənəvi hə​ya​tı daha çox dərəcədə ic​timai şüurun səviy​yəsi ilə şərtlənir. Bütün bunların inki​şafı isə ilk növbədə təhsil sis​teminin necə təşkil olun​ma​sından asılıdır. Təsa​düfi de​yil​dir ki, dövrümüzün ən güclü dövlətləri də məhz təh​sil sahə​sində vəziyyətdən narahatlıq keçirir, məqsəd​yönlü təhsil is​la​hatlarının həya​ta keçiril​məsini başlıca strateji vəzifə hesab edirlər. 

Azərbaycanın Avropaya inteqrasiyası günün tələ​bi, qaçılmaz zəru​rətdir. Belə olduğu təqdirdə gec-tez təhsil siste​minin də inteq​ra​si​ya olunmasına ehtiyac yara​nır. Avropa təhsil sisteminin strukturu ilə bağlı bir sıra formal cəhətlər artıq bizdə nəzərə alınmışdır. İkipilləli ali təhsilə keçilmiş, institutların və texnikumların adı dəyiş​dirilərək uni​ver​​​sitet və kollec olmuşdur. İmtahanlar get​dikcə daha çox dərə​cədə testlərlə çevrilir və ya yazılı imtahan formaları tətbiq olunur. Bu gün qiy​mətləndirmədə gah 9 bal, gah 100 bal sistemindən söhbət açılır. Kre​dit siste​minə keçid imitasiya olunur.

Lakin müasirləşmək, islahat aparmaq heç də yalnız formal gös​tə​ricilərin dəyişdirilməsi ilə mümkün de​yil. Biz təhsilin ali məq​sə​di​ni unudaraq, onun ancaq qiyafə​sini də​yişməklə məşğul olsaq, bəyən​mə​diyimiz sovet təhsilinin də müsbət cəhətlərini tədricən əldən ver​miş olacağıq. Üst​qu​rumda islahat aparmaq üçün əvvəlcə ba​zisi, tə​məli möh​kəm​ləndirmək lazımdır. Təhsilin məz​munu təkmilləş​diril​mə​dən və müasir tələblərə uyğunlaşdı​rılmadan onun formasını tez-tez dəyiş​mək ancaq ziyan gətirə bilər. 

Orta təhsil sistemini təkmilləşdirməyin iki mühüm şərti vardır. Birincisi, təhsilin məzmunu yeni keyfiyyət səviy​yəsinə qaldırılmalı, ikin​cisi, bu məzmunu şagirdlərə mənim​sətməli olan müəllimlərin ha​zır​lanması prose​sində, heç ol​mazsa minimal tələblərə əməl olun​ma​lıdır. Yəni müəllim şa​girdlərə öyrətməli olduğunu əvvəlcə özü bilməli, sonra isə ne​cə öyrətməyin yollarını mənimsəməlidir. Lakin buraya MDB ölkələri üçün səciyyəvi olan başqa bir problem də əla​və olunur; sağlam mühit, mənəvi saflıq, təmizlik problemi. 

Hələ ali məktəbdə oxuyarkən gələcək müəl​limin mə​nəviyyatı korlanmaqdan qorunma​lıdır. Çün​ki, müəllim tək​cə bilik  öyrətmir, həm də tərbiyə ve​rir. Tər​biyə verənsə, ilk növbədə özü tərbiyəli olmalıdır. Bu baxımdan, müəl​lim ye​tişdirən ali məktəblərdə mənəvi mühitin sağlamlığı ən önə​m​li amillərdən biridir. Bir sıra MDB ölkələrində, o cümlədən, Azər​bay​canın pedaqoji ali məktəblərində mənəvi mühit mə​sələsi aktual olaraq qalmaqdadır. Müəlliminə rüşvət verən tələbənin sabah şagir​dindən rüşvət almayacağına təminat yoxdur. Bizcə, Avropa dəyər​lə​rini və Av​​ropa təhsil təcrü​bə​sini məhz mənəviyyat müstəvisində mənim​sə​mə​yə indi daha böyük ehtiyac vardır. Təməl prinsipləri sağlam olmayan pe​da​qoji mühitdə ən modern islahatlar da heç bir fayda verə bilməz. 

Təhsilin müasir maddi-texniki baza ilə təchizatı, müasir təhsil texnologiyalarından istifadə, elmi prinsip​lərə əsaslanan təhsil menec​menti və s. nə qədər önəmli olsa da, təhsil prosesinin canı müəllim–tələbə münasibə​tində, müəl​lim şəxsiyyətində, onun yaradıcı düşüncə aşılamaq qabiliy​yətində, şəxsi mənəvi nümunəsindədir. Ona görə də, müəllim hazırlığında vəziyyət təhsilin bugünki vəziyyətini və gələcə​yini müəyyənləşdirmək üçün ən əsas meyardır.

Müasir dövrdə Azərbaycanda təhsilin əsas problem​lə​rindən biri də yeni ictimai-iqtisadi münasibətlərə keçid şə​raitində yaranmış fərqli sosial-mənəvi mühitlə ənənəvi peda​qoji təlimlər arasındakı uyğunsuz​luqdur. Dünya so​sializm sistemi süquta uğradı, SSRİ dağıldı, kom​mu​nist ideolo​gi​ya​sından rəsmən imtina edildi, lakin Azərbay​canda etika və pe​da​qogika sovetlər dövründə formalaşmış etalon​lardan və meyar​lar​dan hələ də xilas ola bilmir, hələ də ənənəvi möv​zularda dissertasi​ya​lar yazılır, kitablar çap olunur, yeni-yeni «alimlər» əmələ gəlir. 

Pedoqoji prinsiplərdə, təlim və tərbiyənin elmi-nəzə​ri əaslarında yeni dövrün tələblərinə uyğun dəyişiklik et​mə​dən aparılan təhsil isla​hatları nə kimi fayda verə bilər? Avropada da pedoqogika fəlsəfi fik​rin «çuxasından çıx​mışdır». Lakin Avropada pedaqoji fikir birdə​fəlik fəl​səfədən ayrılaraq öz ətaləti ilə baş alıb getmir. O, hər dəfə yeni fəlsəfi konsep​si​ya​lardan qaynaqlanır və yeni siyasi gerçəkliyin, yeni sosial-iqti​sadi mühitin, yeni təfəkkür səviyyəsinin tələblərinə uyğun olaraq, təzədən doğulur. 

Biz uşaqları tərbiyə etmək, onlara müxtəlif sahə​lərdə bilik öyrətmək istəyirik. Əgər nəzəri biliklər, elmin əsasları öyrədilirsə, bu​rada söhbət əsasən təlimdən gedir və tərbiyə arxa plana keçir. Bu bilik​lərin daha çox hansı sahələrdə və hansı həcmdə verilməsi insanın seçəcəyi ixtisasdan asılıdır. Humanitar biliklər isə hamıya lazımdır və daha çox tərbiyəvi funksiya daşımalıdır. Təəssüf ki, bizdə humanitar fənlər də ancaq bilik öyrədir; tərbiyədən daha çox, təlimə üstünlük verilir. Halbuki, tərbiyə təhsilin daha önəmli bir funksiyasıdır. V.Q.Belenskinin dediyi kimi, təhsilin müxtəlif növləri içəri​sində ən yüksək mərtəbəni mənəvi-əxlaqi təhsil tutur. Yaxud A.Sent-Ekzüperi deyir: «Tərbiyə təhsildən üstündür. Çünki insanı tərbiyə ya​radır» 
. Yeri gəlmişkən, «alim ol​maq asandır, insan olmaq çətin», – deyən Azərbaycan atalar sözü də tərbiyənin daha önəmli olduğuna işarədir. Ona görə də, təlimin tərbiyəvi funksiyası həmişə diqqət mərkəzində saxlanmalıdır. 

İcbari təhsil pilləsində öyrədilməsi gərək olan bilik və vərdişlər in​sa​nın adi həyatda, məişətdə, cəmiyyətdə normal fəaliy​yəti zamanı isti​fa​də olunur. Məsələn, məişət texni​kası, nəqliyyat vasitələri və onlardan is​tifadə qaydaları haq​qında, bizi əhatə edən mühit və bu mühiti qoru​ma​​​ğın şərtləri haqqında, sağlamlığın profilaktikası və elementar tib​bi yar​​dım  haqqında biliklər hamıya lazımdır. Təsadüfi deyildir ki, son vaxt​​lar Rusiyada ixtisasından asılı olmayaraq bütün müəllimlərə sağ​lam həyat tərzini öyrədən xüsusi fənn – «valeo​lo​giya» tədris olunur 
. 

Dilləri bilmək, nitq və yazı da insanlar arasında ünsiyyət üçün zəruridir. Lakin ali riyaziyyat, atomun qurulu​şu və ya elektromaqnit sahəsi haqqında hərtərəfli biliklər, nə​zəri təlimlər heç də hamıya lazım olmur. Deməli, icbari təhsil pilləsi uşaqları ilk növbədə əməli həyata hazırlamalı, cəmiy​yətin bir üzvü və vətəndaş kimi formalaşdırmalıdır. Sonun​cu​lar daha çox dərəcədə humanitar fənlərin sayəsində mümkün olduğundan ümumi orta təhsil pilləsinin humani​tar​laş​dırıl​ma​sı XXI əsrin təhsil paradiqmasını müəyyənləşdirən başlıca şərtlərdən biri hesab olunur. Professor Y.M.Neymətov yazır: «Humanitar təhsil paradiqma​sı​nın mənası peşə təlimi və təhsilin üzvi vəhdətindədir. Belə ki, təhsil şəxsiyyətin inkişafı, təlim isə bu məqsədə çatmağın vasitəsidir. Əgər peşə təlimi özü məqsədə çevrilsə, məqsəd və vasitənin yeri qarışıq salın​mış olar ki, bu da texnokratik və amiranə-inzibati təhsil sisteminə xasdır… Bu paradiqmanın dəyişdirilməsi qaçıl​maz​dır»
. Həm də humani​tar​laşdırma prosesi ancaq icbari təhsil müddətində deyil, sonrakı təhsil pillələrində də davam  etdi​rilməlidir.

Bəli, ictimai-siyasi və hümanitar fənlərin tədrisi həm də tərbiyə məq​​sədi daşıyır. Bəs tərbiyə qarşısında qoyulan mini​mal tələb nədən iba​​rətdir? Orta məktəbdə tərbiyənin hansı aspektləri ilk növbədə əhatə olunmalı​dır? Ənənəvi peda​qo​gika yeni dövrün, texnokratik cəmiyyətin yarat​dı​ğı prob​lem​lər şəraitində nəzərə alınmalı olan tərbiyə aspektləri​ni əhatə edirmi? Bu sualların cavabı müvafiq fəlsəfi araşdırmalardan kənarda verilə bilməz.

Tərbiyə pro​sesində han​sı minimal vəzi​fənin həyata keçirilməsi hamı üçün labüd sa​yılır?  Və nəyə görə?  Eləcə də təlim prosesi hansı bilik və ba​carıqların hamıya mütləq mə​nim​​sədilməsini nəzərdə tu​tur? Məsələn, kimsə sübut edə bilər​mi ki, kvadrat tən​li​yi həll etmək həyati bir zərurətdir? Və bu​nu bacarmayan adam, məsələn, konservatoriya- ya daxil ola bilməz. Və s., və s.
Ona görə də, biz minimal zəruri bilik həddinin və sahələrinin müəyyənləşdirilməsini təhsilin aktual problem​lə​rindən biri hesab edirik. Çünki  izafi informasiya faydalı ola bilməz. Dərinləşdirilmiş bi​lik​lər isə təmayüllü lisey​lərdə verilməlidir. Belə ki, indi ali məktəblərə qəbul imta​hanları (testləri) ixtisas qrupları üzrə aparıldığı halda, orta məktəb proqramları hamı üçün eynidir. 

Bizcə, hamının eyni proqramlar üzrə minimal zəruri biliklərə yi​yə​lənməsini 9 il ərzində də təmin etmək müm​kün​dür. Yuxarı sinif​lərdə şagirdlər hansı ixtisası seçə​cəklərini artıq bildiklərinə görə, məhz həmin ixtisasa uyğun təmayüllə dərs keçməli və lazımsız fənlərin təfər​rüatlarından xilas ol​malıdırlar. Bu, bir tərəfdən, şagirdə düşən fiziki-intellektual yükün yüngülləşməsinə, digər tə​rəf​dən də, ixtisas fənləri üzrə daha dərin biliklərin mənim​sənilməsinə imkan yaratmış olar.
Uşaqların əzbərçiliyə öyrə​dilməsi, onların ancaq bilik dağarcığı kimi yetişdirilməsi gənc nəslin hərtərəfli inkişafına imkan vermir. Dünyaya yeni təhsil sistemi bəxş etmiş amerikanlara rişxənd edir, amerikalı məktəblərin biliksizliyinə gülür, bizim uşaqların beynini o qədər doldururuq ki, az qala uşaq səadətini də əllərindən alma​ğımızı yaddan çıxarırıq. Halbuki, çoxlu bilik əvəzinə sər​bəst düşüncə vərdişi qazanmış şagirdlər gələcəkdə məhz özlərinə lazım olan sahələri mənimsəməklə kifayətlənə bilərlər.
Orta təhsil sahəsində informasiyanın prioritetliyin​dən tədricən sərbəst düşün​cənin, yaradıcı təfəkkürün prio​ri​tet​liyinə keçilməlidir. Ümum​təhsil məktəblərində riya​ziyyat və təbiət elmləri sahəsində an​caq gələcək mütə​xəssislər üçün lazım ola biləcək geniş informasiya veril​​məsinə deyil, riyazi təfəkkürün, rasional düşüncə vərdiş​lərinin in​ki​şafına üstün​lük verilməlidir. Lakin informa​siya bolluğu, süni çətin​ləş​dir​mə meylləri şəraitində təh​silin məhz bu əsas missiyası «yad​dan çıxır», onun həyata keçirilməsi sadəcə qeyri-mümkün olur.
Orta təhsil müddəti əsasən 12 il olan Avropa ölkə​lərində fəlsə​fənin əsaslarının məhz litseylərdə tədris olun​ması onunla əlaqədardır ki, bu kurs ixtisas sahəsindən və ali təhsil alıb-almamasından ası​lı ol​mayaraq, bütün insanlara lazım​dır. Həm də Av​ropada fəlsəfə sadələş​dirilmiş şəkildə, mədə​niyyətin tər​kib hissəsi, dünyagörü​şü​nün əsası kimi keçilir. Məq​səd məhz yeniyetməlik dövründə, xarakterin və dünya​görüşün ilkin formalaşma mərhələsində gəncləri həyatın mə​nası haqqında, fəzilət və ədalət haqqında düşünməyə sövq etmək, öz əməlləri üçün məsuliyyət hissi aşılamaqdan iba​rətdir. Əsas məsələ bu​dur ki, fəlsəfi dünyagörüşü və fəlsəfi düşüncə tərzi fəlsəfi cərəyanlarla, bu sahədəki tədqiqat işləri ilə qa​rışıq salın​masın. Sonuncular, əl​bəttə, çox çətindir və nəinki mək​təb, hətta ali təhsil səviyyəsi üçün də çox mürəkkəb və əlçatmazdır. Dərslik yazanlardan da elə bu tələb olunur ki, müxtəlif fəlsəfi sistemlərin təfərrüatları deyil, fəlsəfə​nin əqli tər​biyədə rolu, ümümən tərbiyəvi funksiya​sı ön plana çəkilsin. 

Təsadüfi deyildir ki, Avro​pada nəinki orta məktəb​lərdə, hətta ibtidai siniflərdə və məktəbəqədər yaşlı uşaq​lar üçün də fəlsəfi dü​şün​cənin xüsusi önə​mi nəzərə alınır. Hətta son vaxtlar «uşaqlar üçün fəlsəfə» beynəlxalq miq​yas​da ən aktual problem​lər​dən birinə çevril​mişdir. 

Təhsil dedikdə əslində iki şəxs (öyrədən və öyrənci) ara​sındakı fərdi təlim-tərbiyə pro​sesindən başlayaraq, bey​nəlxalq təh​sil şəbəkəsinədək genişlənən çox​şaxəli və mürək​kəb bir sis​temdən söhbət gedir.

Valideyn-övlad, usta-şa​gird, müəllim-tələbə müna​si​​bətləri əsasən fərdi miqyaslı proseslərdir. Bu proseslər  cə​miyyət miqyasında təşkilatlandıqda, müvafiq sosial struk​tur, infrastruktur və mühitlə tamamlandıqda fərqli bir mahiyyət kəsb edir. Amma miqyasından asılı olmayaraq, təh​sil prose​sinin mərkəzində həmişə konkret təlim və tər​biyə prose​dur​ları dayanır.

Təlim prosesi məqsədyönlü və qeyri-aşkar ola bilər. Belə ki, uşaq ailədə məhz onun üçün nəzərdə tutulmayan söhbətləri dinləyir, hadisələrin şahidi olur. Bu zaman öyrən​mə prosesinin subyekti uşaq özüdür. O, özü ətraf mühitdə nə görürsə, onu da götürür; həm də çox vaxt özü də bilmə​dən, qeyri-aşkar şəkildə. Əslində bu proses öyrətmə yox, öy​rənmə prosesidir və təkcə uşaqlıq döv​rünü deyil, insanın bü​tün həyatını əhatə edir. Bu proses təlim və tərbiyəyə aid olmadığı kimi, özünütəlim və özünütərbiyəyə də aid deyil. Belə ki, sonuncuda sub​yekt insan özü olsa da bu, – məqsəd​yönlü, istiqamətli bir pro​ses​dir. Onun öz metodikası, üsulları ola bilər və insan bu metodlardan şüurlu surətdə istifadə edə bilər. Bu mənada özünütəlim və özünü​tərbiyə də əslində təlim-tərbiyə prosesinin tərkib hissəsidir. Sa​də​cə olaraq, bura​da həm sub​yekt, həm də obyekt rolunu bir şəxs oynayır.

Qeyri-şüuri, kortəbii mə​nim​səmə prosesi isə əslində tə​bii inkişafın tərkib hissələrindən bi​ridir. Söhbət hələ rüşeym halında ikən hər uşağa xas olan təbii inkişaf potensialnın realizasiya​sın​dan gedir. Bu proses təkcə insana yox, bütün canlılara aid​dir. Bitki də müvafiq enerji dəstəyi aldığı zaman toxumda olan potensialı reallaşdırır ki, bu da əslində onun təbii inkişafıdır. Hey​vanlar da həmçinin; instinktlə yanaşı duyğu üzvləri vasi​təsi ilə əldə olunan informasiya heyvanı daha «təcrü​bəli» edir və o öz mühiti daxilində hansı şəraitdə necə rəftar etmə​li olduğunu öyrənmiş olur. Lakin bu öyrən​mə bitkilərdən fərqli olaraq iki komponentə ayrılır. Kortəbii mənimsəmə ilə yanaşı, bura valideynlərin öyrətməsi də daxildir.

 Hər bir heyvan öz balası ilə məşq edir və ona müəy​yən vərdişlər aşılayır. Yeri gəlmişkən, bu funksiyanı in​san​lar – sirk təlimçiləri yeri​nə yetirdikdə heyvan təbii şəraitdə ona lazım olduğundan daha çox hərəkət vərdiş​ləri qazana bilir. Deməli, təlim-məşq anlayışı heyvan​lara da tətbiq oluna bilər. Sadəcə olaraq bu proses biliklə vasi​tələnmir və ancaq vərdişlə məhdudlaşır. İnsanlarda isə təbii potensialın realiza​siyası kortəbii öyrənmə və hərəkət vərdişlərinin mənim​sə​nil​məsi ilə yanaşı, həm də biliklərlə vasitələnən məqsədyönlü öyrənmə və öyrət​mə sayəsində həyata keçir.

Canlıların daha yüksək inkişaf pilləsi aşağı inkişaf pilləsindəki imkanları da özündə saxlayır. Yəni insanların təlimi təkcə öyrənmə ilə yox, həm də məşq vasitəsilə habelə, kortəbii mənimsəmə vasitəsilə həyata keçir.

Daha yüksək struktur pilləsi olan cəmiyyət səviy​yə​sin​də təlim və tərbiyənin yeni imkan​ları ortaya çıxır. Təh​sil müəs​si​sə​ləri, məktəblər getdikcə daha ge​niş miqyasda yayı​laraq əhalinin böyük əksəriyyətinin təlim-tərbi​yəsini öz öhdəsinə götürür. Fərdi miqyasda müəllim-şagird münasi​bət​lərindən fərqli olaraq məktəblərdə bu proses daha mütə​şək​​kil surətdə həyata keçi​rilir. Mək​təb​lər təlimin əyaniliyini tə​min etmək və səmə​rə​li​yini artır​maq üçün müvafiq maddi-texniki baza ilə təmin edilir və s. 

Tədris planlarının, proq​ram​​​ların və dərsliklərin hazırlanması isə elə böyük miqyaslı elmi tədqiqat işləri və araşdırmalar tələb edir ki, onu nəinki fərdi miqyasda, heç məktəb miqyasında da həyata keçir​mək mümkün deyil. Bütövlükdə ölkənin təhsil siyasətini müəy​yən etmək, təlim və tərbiyə sahəsində strateji proqramlar hazırlamaq üçün pe​daqoji elmlərin inkişafına və alınan nəticələrin, habelə qa​baqcıl təcrübələrin bütün ölkə miqyasında yayılmasına eh​ti​yac yaranır. 

Bu, olduqca böyük bir məsuliyyətdir. Ölkə miqya​sın​da bu proseslər hər hansı bir təhsil müəssisəsi miqya​sın​da həyata keçirilə bilməz. Vahid təhsil siyasətinə əsas​lanan təh​sil sistemi bütöv orqa​nizm kimidir. Bu orqa​nizmin səmərəli surətdə idarə olunması üçün bütün struk​tur səviyyələrində idarəetmənin təkmilləşdirilməsi ilə ya​na​şı, təlim-tərbiyə pro​sesinin də modernləşdirilməsinə böyük ehtiyac vardır. 

Lakin bu sahədə aparılan nəzəri tədqiqatlar bir şeydir, pedaqoji praktikanın mənimsədilməsi isə başqa bir şey. Müəllimlər pedaqogika nəzəriyyəçiləri deyil; onlar pedaqoji praktikanı təmsil edirlər. Ona görə də, bizcə, pedaqogika üzrə dərsliklər daha çox dərəcədə müəl​limin əməli fəaliy​yə​tinə xidmət etməlidir.

Milli təhsil sistemi hər bir ölkənin sosial-iqtisadi və mədəni-mənəvi inkişaf səviyyəsinə uyğun olan, habelə milli mentalitetə və də​yərlər sisteminə əsaslanan tədris planları və proqramların hazırlan​ma​sını, habelə müvafiq tədris meto​di​kasından istifadə olunmasını nəzər​də tutur. Bax, bu işdə bizə xarici mütəxəssislər yardımçı ola bilməz. Bunun üçün milli təhsilşünaslığın formalaşmasına böyük ehtiyac var​dır. O, öz işini ölkəmizdə real ictimai gerçək​liyin, mədəni-mənəvi mü​hi​tin və iqtisadi inkişaf səviyyə​sinin, texniki və texnoloji durumun öy​rənilməsi üzərində qurmalıdır. 

İstər insanın tərbiyəsi, istərsə də həyat üçün ha​zır​lan​ması, bilik və ba​ca​rıq​la​ra yi​yə​lən​​məsi məsə​lələri in​san və cə​miyyət, insan və dünya problemlərinin tərkib his​sə​sidir. Tə​sadüfi de​​yildir ki, bu məsələlərə ənənəvi ola​raq məhz filosof​ların əsərlərində müraciət edil​miş​dir. Ye​ni dövrə qədər tərbi​yə məsələləri də, didaktika prob​lem​ləri də məhz filosoflar tərəfindən araş​dı​rılmışdır. Pe​da​qo​gikanın nisbi müstəqil bir elm sahəsi kimi for​ma​laşması ilk növbədə polyak filosofu Yan Amos Komen​skinin, ingilis filosofu Con Lokkun və  fran​sız maarifçi-filosofu Jan Jak Rus​so​nun yaradıcılıqları ilə bağ​lı​dır. İ.Kantın «Peda​qogika haq​qın​da», «Maariflənmə nədir? – sualı​na ca​vab», «Antro​poloji di​daktika» əsər​lə​rində, Hegelin «Gim​​​​naziya direk​torunun çıxış​ları», «Univer​sitetlərdə fəl​sə​fə​nin təd​risi», «Gim​naziya​lar​da fəl​​səfənin tədrisi» əsərləri müasir kuri​ku​lum prob​le​minin me​to​do​loji əsaslarını təşkil edir. 

Mü​a​sir Qərb pedaqoji fikri görkəmli amerikan filoso​fu, praq​​​matizm cərəyanının banilərindən biri Con Dyuinin yaradıcılığı, ilk növbədə «De​mok​ratiya və təhsil» əsəri ilə  bağlıdır
. Peda​qo​gika​nın habelə antropologiya ilə, insan​şü​nas​​lıqla sıx surət​də bağ​lı olduğu heç kimdə şübhə do​ğur​mur. K.D.Uşinskinin «Pe​da​qoji an​tro​po​​logiya» əsə​​​rinə ön söz​də dediyi kimi, əgər pedaqogika insanı hər​tərəfli tər​biyə et​mək is​tə​yir​sə, onda əvvəlcə onun özünü hərtə​rəfli öy​​rənməlidir. 

Lakin təəssüf ki, təhsil pro​se​sinin öz içə​ri​sin​də empirik ba​​za​da toplanan müşahidə​lərin ümu​​​mi​ləş​diril​mə​​s​indən ya​ranan qon​darma pe​da​​qoji «nə​zə​riy​yə​lər» əs​lində tətbiqi fəlsəfə​nin bir sahəsi olan pe​da​qo​gika​nın ye​ri​ni tutmağa ça​lı​şır, psev​​do​pe​da​qoji tə​lim​lər meydana çıxır. Nəticədə peda​qoji fikrin həqiqi bö​yük mis​siyası yaddan çıxır, in​san arxa plana keçir və təhsil bir növ özü özünün məqsədinə çev​rildiyindən pe​da​​qo​gika da ən​ənəvi təhsil prose​si​nin hən​dəvərindən kənara çıxa bil​mir. 

Biz Qərb pedaqoji fikrinin nailiyyətlərini öyrənirkən onların hansı fəlsəfi təlimlərə istinad et​diklərini yaddan çıxara bilmərik. Məsələn, diqqəti C.Dyuinin pa​raqmatik fəlsəfəsindən doğan bir mövqeyə yönəldək. O yazır: «Təhsilin məqsədi ola bilməz, insanların – valideynlərin, pedaqoqların və s. məqsədi olur».

Sovet dövründə biz həmişə praqmatizmi tənqid et​mişik. Hər şeydə kimlərinsə marağını axtarmağa ehtiyac hiss etməmişik. Belə bir mövqedən çıxış etmişik ki, elm də, təhsil də, incəsənət də ictimai sərvətlərdir və ali də​​yərlər sisteminə mənsubdur. Onların lazım olub-olma​dı​ğını müzakirə etmək ağlımıza da gəlməyib. Vay bunu şübhə altına alanların halına… Təhsil yaxşı şeydir, vəssa​lam. Biz onu necə varsa, eləcə də qəbul edirik və bir ger​çək ictimai proses olaraq onun öz daxili məntiqindən və inkişaf qa​nu​na​​uyğuluğundan çıxış etməyə çalışırıq. Və bu istiqamət bizi də öz dalınca aparır. İnsan özü, onun kon​kret maraq​ları yaddan çıxır. 

Bəli, harada isə, nə vaxt isə təhsil kimi başa düşülən və təhsil adı altında forma​laşmış bir ictimai proses pozitiv bir hadisə kimi ya​ranmış (yara​dılmış) və insanların maraq​la​rı​nın təmin olun​masına xid​mət etmiş​dir. Lakin dünya ancaq İnsan-Təhsil müna​si​bət​ləri siste​mindən ibarət deyil. Cəmiy​yətdə başqa də​yər​lər sistemi də vardır və insanın maraqları konkret bir ic​timai situasiya ilə bağlı, konkret bir bölgədə dəyişə bi​lər. Təhsil isə beynəl​miləlləşə-beynəlmiləlləşə, mil​li ic​ti​mai ger​çəkliyin konkret məz​munundan uzaqlaşa-uzaq​la​şa (ki​minsə de​di​yi kimi, qlobal​laşma elə buradan baş​la​yır) öz məxsusi məz​mununu, problema​tikasını və guya zaman və məkan​dan asılı olma​yan, konkret ictimai mü​hitdən asılı olma​yan hansı isə ali məqsədini forma​laşdırır. 

Biz – keç​miş so​vet insanları hələ bu gün də öz şəxsi ma​raq​la​rı​mı​zı hansı isə abstrak​siyalara qurban verməyə ha​zır olan insanlar – burada qə​bahətli heç nə görmürük. Con Dyui isə görür. Amerikanı Amerika edən, güclü, qüd​​​rətli, möh​təşəm edən həmişə məhz insan amilinin ön plana çəkil​məsi olmuşdur. Təhsilə müna​si​bətdə də belə​dir. İnsanlar təhsil üçün yox, təhsil in​sanlar üçündür. Və o konkret insan​ların konkret eh​tiyaclarına uyğunlaş​dırılmalıdır.




























       Pis kitab da bizi pis yoldaşlar kimi korlayır.


Q.Fildinq





       Pis müəllim biliyin özü�nü, yaxşı müəllim onu tapmağı öyrədir.


A. Disterverq





  Dahilik elə iş görməkdir ki, onu başqalarından öy�rənmək və başqalarına öy��rətmək mümkün deyil.


İ.Kant








     Qocalıqda öyrənmək – qum üzərində yazıdır, ca�vanlıqda öyrənmək – daş üzərində.


Ərəb atalar sözü





       Bilməmək ziyanlıdır, am��ma səhv bilmək ondan da ziyanlıdır.


Hind hikməti





        Çox bilən yox, lazım olanı bilən müdrikdir.


Esxil





  Tərbiyə – nəfslə,  təhsil – bi�liklə bağlıdır. İnsan yet�kin���ləşdikcə bu iki proses bir-birini tamamlayır.


Viktor Hüqo








      Əgər biliklər qaydaya salınmayıbsa, nə qədər çox bilsən, təfəkkür o qə�dər zəif olacaqdır. 


H.Spenser





           Ailə, məktəb tərbiyəsindən başqa bir də tərbiyeyi-ümumiyyə vardır ki, məktəb təhsili ikmal edildikdən sonra 35-40 yaşına qədər insanda davam edər. Bu tərbiyə yalnız mühit-ümumiyyə race bir tərbiyədir. Çox zaman mühit, ümumi, insanın ailə içə�risində, məktəblərdə aldığı tərbiyəni büs�bütün dəyişdirib başqa bir aləmə, başqa bir cərəyana tabe edər. 


H.Cavid 

